
TANAP-ın illik ötürmə gücünün artırılmasına başlanılıb
Türkiyə Prezidenti Rəcəb 

Tayyib Ərdoğan bu 
günlərdə Nazirlər Kabi-

netinin iclasından sonra xal-
qa müraciətində TANAP-ın 
illik ötürmə gücünün 16 mil-
yard kubmetrdən 32 milyard 
kubmetrə qaldırılaraq Avropa-
nın enerji təhlükəsizliyini təmin 
edəcəyini bildirib.

Bu məsələ ilə bağlı ekspert rəyinə 
diqqət yetirməzdən əvvəl bildirək ki, 
XXI əsrin ən böyük layihələrindən biri 
olan Cənub Qaz Dəhlizi “Şahdəniz 
Mərhələ-II”, Cənubi Qafqaz Boru 
Kəməri, TANAP və TAP qaz boru 
kəmərlərindən ibarətdir. 

Həmin dörd seqmentdən ibarət 
layihə çərçivəsində 2018-ci ilin 
mayında Səngəçal terminalında 
Cənub Qaz Dəhlizinin rəsmi açı-
lışı olub. Eyni zamanda, həmin ilin 
iyununda TANAP qaz boru kəməri 
istifadəyə verilib, 2020-ci ildə isə 
TANAP Avropa sərhədinə çatdırılıb. 
Beynəlxalq maliyyə qurumlarının, 
ABŞ, Böyük Britaniya və Avropa İt-
tifaqının dəstək verdiyi bu layihənin 
sonuncu seqmenti olan TAP-ın 
inşası da uğurla yekunlaşdırılıb. 
Beləliklə, çoxları üçün xəyal olan, 
hətta mümkünlüyünə inanılmayan 
nəhəng layihənin reallaşması ilə 
Azərbaycan tarixdə ilk dəfə öz təbii 
qazını Avropa bazarına birbaşa boru 
xətləri vasitəsi ilə çıxarmağa nail 
olub. 

Bu, təkcə təbii qazın Avro-
pa bazarına çıxması yox, həm də 
Azərbaycanın güclü siyasi iradəsinin 
nəticəsidir. Bu yolda, bu fəaliyyətdə 
hər şey heç də asan olmayıb, lakin 
rəsmi Bakı bütün çətinliklərə rəğmən 
Azərbaycanın güclü gələcəyini 
gerçəkləşdirəcək nəhəng layihəni 
reallaşdırmağı bacarıb. 

Beləliklə, yeddi ölkənin – 
Azərbaycan, Gürcüstan, Türkiyə, 
Albaniya, Yunanıstan, Bolqarıstan 
və İtaliyanın iştirak etdiyi, uzunluğu 
3500 kilometr, ümumi dəyəri isə, 
təxminən, 40 milyard dollar olan 
Cənub Qaz Dəhlizi Avropanın ener-
ji təhlükəsizliyində strateji amilə 
çevrilib. 

Hazırda adları çəkilən ölkələr 
Azərbaycan qazının alıcılarıdır. Gö-
ründüyü kimi, yeni çağırışlar qarşı-
sında Azərbaycan qazına tələbat 
getdikcə artır.

Şübhəsiz ki, bu qaz təchizatında 
Avropanın enerji xəritəsini dəyişən 
Cənub Qaz Dəhlizi mühüm rol oy-
nayır. Bu nəhəng infrastruktur qitə 
üzrə ən böyük layihələrindən biridir. 
Azərbaycan Cənub Qaz Dəhlizi ide-
yasının, belə demək mümkündürsə, 
müəllifidir, bu layihəni başlayan 
tərəfdir. 

İndi isə TANAP-ın illik ötürmə gücünün artırılması 
ilə bağlı Neft Araşdırmalar Mərkəzinin rəhbəri, enerji 
məsələri üzrə ekspert İlham Şabanın açıqlamasına 
diqqət yetirək: 

– Bu gün respublikamızdan Qərbə yönələn qaz həcmlərinin 
artırılması istər Azərbaycanın, istərsə də Avropanın, həmçinin 
alıcı və satıcı arasında aralıq ölkə kimi Türkiyənin diqqət 
mərkəzindədir. 

TAP konsorsiumunun və TANAP boru kəmərini idarə edən 
şirkətin rəhbərliyi bir-birinin ardınca boru xəttinin buraxıcılıq 
gücünün artırılması ilə bağlı hazırlıq işlərinin aparıldığını elan 
edib. Ancaq kəmərlərin buraxıcılıq gücünün artırılması ilə tikinti 
işlərinın başlanılması üçün müəyyən prosedur məsələlərin həlli 
vacibdir. Prosesin başlanılmasına start verilməsi rəsmən Cənub 
Qaz Dəhlizinə daxil olan hər üç seqment boru kəmərinin – Cənub 
Qafqaz Boru Kəməri, TANAP və TAP kəmərlərinin səhmdarları 
tərəfindən rəsmən investisiya yatırmaq haqqında qərar qəbul 
ediləndən sonra reallaşacaq. Yalnız bundan sonra boru kəmərlər 
sisteminin genişləndirilməsinin hüquqi mərhələsi başlayacaq. 

Sonrakı mərhələ Azərbaycandakı qaz istehsalçıları ilə qaz 
alıcıları arasında kommersiya sazişinin imzalanması olmalıdır. 
Yeri gəlmişkən, bu, eyni ilə 2013-cü il sentyabr ayının 19-da 
“Şahdəniz-2” layihəsi üzrə qazın alqı-satqısına dair Bakıda is-
tehsalçı şirkətlə istehlakçılar arasında imzalanan kommersiya 
sazişi tipində olacaq. Yəni, bu ona görə lazımdır ki, qazı satan 
bilsin ki, ondan hansı müddətə və hansı həcmdə mavi yanaca-
ğın alınması mümkün olacaq. 

Bu zaman bir, yaxud bir neçə yataqdan çıxarılan əlavə 
Azərbaycan qaz həcmlərinin Avropadakı və Türkiyədəki isteh-
lakçılar tərəfindən alınması rəsmiləşdiriliməlidir. 

Boru kəmərləri konsorsiumları üçün də qazın alqı-satqısı-
na dair kommersiya sazişi vacib sənəddir, o baxımdan ki, hansı 
həcmdə Azərbaycan qazını hansı təhvilvermə məntəqələrində 
alıcılara çatdıracaqlar və buna uyğun da kəmərin uzunmüddətli 
istismarını həyata keçiriləcək işlərini planlaşdıra bilsinlər. 

Sazişlər imzalanandan sonra hər boru kəməri konsorsi-
umları beynəlxalq tender elan edir, bununla da investisiyanın 
hansı məbləğdə reallaşacağı müəyyənləşir. Bu mərhələnin 
yekunlaşması ilə beynəlxalq maliyyə qurumları ilə layihənin 

maliyyələşdirilməsinə dair danışıqlar aparılır. Paralel olaraq 
layihənin hazırlanması ilə əlaqədar işlərə başlanılır. Sonra 
isə genişləndirmə ilə bağlı tikinti mərhələsinə start verilir. Bu 
mərhələnin zaman müddəti isə avadanlıqların alınması, quraş-
dırılması və infrastruktur halına gətirilməsi ilə müəyyənləşir. 

Bəs Azərbaycanın genişləndirilən boru kəmərlərinə əlavə 
qaz vurmaq üçün lazımi qaz ehtiyatları varmı? Şahdənizdən 
sonra ikinci böyük yatağımız olan “Abşeron”un işlənilməsi və 
gələn il həmin yataqdan ilk qazın alınması gözlənilir. 

“Abşeron”un ikinci fazasından alınan qaz həcmlərinin isə 
Avropa bazarında realizəsi nəzərdə tutulur. Bu, Azərbaycanın 
sonuncu qaz yatağı deyil. Bundan əlavə “Ümid” yatağında da 
hasilatı iki dəfə və daha çox artırmaq üzərində işlər aparılır. Bu 
yatağa qonşu olan “Babək” strukturunun yatağa çevrilməsi 
əməliyyatlarına da başlanılacağı planlaşdırılır. 

Daha böyük olmayan bizim bir neçə qaz yatağımız da möv-
cuddur. “Azəri-Çıraq-Günəşli” blokunun 4 min metrdən artıq 
dərinlik hissədə təbii qaz laylarının işlənilməsi, “Qarabağ” və 
“Dostluq” kimi ümidverici yataqlar da mövcuddur. Bu yataqlar-
da neftlə bərabər, həm də qaz layları da var. Bütün bunlar isə 
Azərbaycanın zəngin qaz ehtiyatlarından xəbər verir.

Vaqif BAYRAMOV, “Xalq qəzeti”

Azərbaycan Respublikası Nazirlər Kabinetinin Qərarı
№ 389 Bakı şəhəri, 11 oktyabr 2022-ci il 
Azərbaycan Respublikası Nazirlər Kabine-

tinin “İşçilərin əmək kitabçasının forması və 
onun tərtibi qaydalarının təsdiq edilməsi barədə” 
1996-cı il 26 dekabr tarixli 186 nömrəli və “Əmək 
müqaviləsi bildirişinin forması və onun elektron 
informasiya sisteminə daxil edilməsi qaydaları, 
əmək müqaviləsi bildirişinin qeydiyyata alınması 
ilə bağlı işəgötürənə və Azərbaycan Respublikası-
nın Vergilər Nazirliyinə göndərilən məlumat for-
ması, habelə qeydiyyata alınmış əmək müqaviləsi 
bildirişinin məlumatlarını real vaxt rejimində 
əldə etməklə bağlı Qaydalar”ın təsdiq edilməsi 
haqqında” 2014-cü il 6 iyun tarixli 183 nömrəli 
qərarlarında dəyişiklik edilməsi barədə

“Azərbaycan Respublikasının Əmək 
Məcəlləsində dəyişiklik edilməsi haqqında” 
Azərbaycan Respublikasının 2022-ci il 13 may 
tarixli 529-VIQD nömrəli Qanununun icrası ilə 
əlaqədar Azərbaycan Respublikasının Nazirlər Ka-
bineti qərara alır:

1. Azərbaycan Respublikası Nazirlər Kabineti-
nin 1996-cı il 26 dekabr tarixli 186 nömrəli Qərarı 
(Azərbaycan Respublikasının Qanunvericilik Top-
lusu, 1999, № 8, maddə 536; 2001, № 11, maddə 
729; 2005, № 5, maddə 450; 2006, № 9, maddə 
819; 2008, № 11, maddə 1039; 2009, № 10, maddə 
857; 2010, № 3, maddə 264; 2011, № 5, maddə 
449; 2017, № 12 (II kitab), maddə 2547; 2019, № 
3, maddə 531, № 7, maddə 1319; 2021, № 3, maddə 
275) ilə təsdiq edilmiş “İşçilərin əmək kitabçasının 
forması və onun tərtibi Qaydaları”nda aşağıdakı 
dəyişikliklər edilsin: 

1.1. 3.1-ci bəndə “hallarda” sözündən sonra 
“Azərbaycan Respublikasının Əmək və Əhalinin 
Sosial Müdafiəsi Nazirliyi yanında Dövlət Əmək 
Müfəttişliyi Xidməti və” sözləri əlavə edilsin;

1.2. aşağıdakı məzmunda 3.2-1-ci bənd əlavə 
edilsin:

“3.2-1. Azərbaycan Respublikasının Əmək və 
Əhalinin Sosial Müdafiəsi Nazirliyi yanında Dövlət 
Əmək Müfəttişliyi Xidməti tərəfindən əmək kitab-
çasında aşağıdakı qeydlər aparılır: 

“İş haqqında məlumat” bölməsinin 3-cü qrafa-
sında başlıq formasında Azərbaycan Respublikası-
nın Əmək və Əhalinin Sosial Müdafiəsi Nazirliyi 
yanında Dövlət Əmək Müfəttişliyi Xidmətinin tam 
adı yazılır, 1-ci qrafada daxil edilən yazılışın sıra 
nömrəsi, 2-ci qrafada qüvvədə olan əmək müqaviləsi 
bildirişinin qüvvədən düşmüş hesab edilməsi tari-
xi (gün, ay, il) göstərilməklə, 4-cü qrafada isə bu 
qeydləri aparmağa əsas verən müvafiq qərara (tarixi 
və nömrəsi göstərilməklə) uyğun qeydlər aparılır.”.

2. Azərbaycan Respublikası Nazirlər Kabine-
tinin 2014-cü il 6 iyun tarixli 183 nömrəli Qərarı 
(Azərbaycan Respublikasının Qanunvericilik Top-
lusu, 2014, № 6, maddə 738; 2015, № 5, maddə 
651, № 6, maddə 780; 2019, № 4, maddə 782, № 
7, maddə 1330; 2021, № 9, maddə 1060) ilə təsdiq 
edilmiş “Əmək müqaviləsi bildirişinin forması və 
onun elektron informasiya sisteminə daxil edilməsi 
qaydaları, əmək müqaviləsi bildirişinin qeydiy-
yata alınması ilə bağlı işəgötürənə və Azərbaycan 
Respublikasının Vergilər Nazirliyinə göndərilən 
məlumat forması, habelə qeydiyyata alınmış əmək 
müqaviləsi bildirişinin məlumatlarını real vaxt 
rejimində əldə etməklə bağlı Qaydalar”da aşağıdakı 
dəyişikliklər edilsin:

2.1. 1-ci hissənin adında “müddəa” sözü 
“müddəalar” sözü ilə əvəz edilsin;

2.2. 3.2-ci və 5.1-ci bəndlərdə “Respublikası-
nın” sözü “Respublikası” sözü ilə əvəz edilsin;

2.3. aşağıdakı məzmunda 6.3-cü bənd əlavə 
edilsin:

“6.3. Azərbaycan Respublikası Əmək 
Məcəlləsinin 74-cü maddəsinin 1-1-ci hissəsində 
nəzərdə tutulan hallarda Azərbaycan Respublika-
sının Əmək və Əhalinin Sosial Müdafiəsi Nazir-
liyi yanında Dövlət Əmək Müfəttişliyi Xidməti 
tərəfindən işçinin qüvvədə olan əmək müqaviləsi 
bildirişinin qüvvədən düşmüş hesab edilməsi barədə 
inzibati akt formasında qərar qəbul edilir və bunun-
la bağlı elektron informasiya sistemində müvafiq 
qeydlər aparılır.”.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 390 Bakı şəhəri, 12 oktyabr 2022-ci il 
Azərbaycan Respublikası ilə Ermənistan 

Respublikası arasında dövlət sərhədinin delimi-
tasiyası üzrə yaradılmış Dövlət Komissiyasının 
fəaliyyətinin təmin edilməsi ilə bağlı tədbirlər 
barədə

“Azərbaycan Respublikası ilə Ermənistan Res-
publikası arasında dövlət sərhədinin delimitasiyası 
üzrə Dövlət Komissiyasının yaradılması haqqın-
da” Azərbaycan Respublikası Prezidentinin 2022-
ci il 23 may tarixli 3272 nömrəli Sərəncamının 
2-ci hissəsinin icrasını təmin etmək məqsədilə 
Azərbaycan Respublikasının Nazirlər Kabineti 
qərara alır:

1. Azərbaycan Respublikası ilə Ermənistan 
Respublikası arasında dövlət sərhədinin delimita-
siyası üzrə Dövlət Komissiyasının (bundan sonra 
– Komissiya) cari fəaliyyətinin təşkili məqsədilə 
Komissiyanın Katibliyi (bundan sonra – Katiblik) 
yaradılsın.

2. Müəyyən edilsin ki: 
2.1. Komissiyanın Katibliyi Azərbaycan Res-

publikası Nazirlər Kabinetinin Aparatında şöbə hü-
ququnda və 5 ştat vahidindən ibarət olmaqla təşkil 
edilir.

2.2. Katiblik:
2.2.1. Komissiyanın, ekspert qrupunun və işçi 

qrupun fəaliyyət planını, Komissiyanın, ekspert 
qrupunun və işçi qrupun iclaslarında baxılacaq 
məsələlərin layihələrini, həmçinin hüquqi aktların 
layihə-lərini ekspert qrupunun və ya işçi qrupun 

üzvlərinin iştirakı ilə hazırlayır və müzakirəsini 
təşkil edir;

2.2.2. Komissiyanın səlahiyyətlərinə aid 
məsələləri baxılmaq üçün Komissiyanın, ekspert 
qrupunun və ya işçi qrupun iclaslarına çıxarır;

2.2.3. aidiyyəti dövlət orqanlarından (qurum-
larından), mülkiyyət və təşkilati-hüquqi formasın-
dan asılı olmayaraq, müəssisə və təşkilatlardan ic-
laslarda baxılan məsələlərlə bağlı məlumat, rəy və 
təkliflər alır;

2.2.4. Komissiyanın, ekspert qrupunun və işçi 
qrupun fəaliyyətini təşkil və koordinasiya edir, 
Komissiyanın kargüzarlıq işlərini aparır, iclasla-
rın protokollarını tərtib edir və iclasların yekun 
sənədlərinin layihələrini Komissiyanın sədrinə 
təqdim edir;

2.2.5. Komissiyanın qəbul etdiyi qərarların 
həyata keçirilməsi ilə əlaqədar zəruri tədbirlər gö-
rür, Komissiya tərəfindən həyata keçirilməli olan 
tədbirlərin monitorinqini aparır, nəticələri barədə 
aidiyyəti üzrə təqdim edilməsi üçün hesabatlar ha-
zırlayır;

2.2.6. Komissiyanın iclaslarında baxı-
lan məsələlər və qəbul edilən qərarlar barədə 
məlumatların Komissiyanın sədrinin razılığı ilə 
kütləvi informasiya vasitələrində yayılmasını təmin 
edir;

2.2.7. Komissiyanın fəaliyyətinin həyata 
keçirilməsi ilə bağlı digər işləri həyata keçirir.

Əli ƏSƏDOV 
Azərbaycan Respublikasının Baş naziri

№ 392 Bakı şəhəri, 12 oktyabr 2022-ci il 
“Nəzarət-kassa aparatları üzrə sahələrarası 

ekspert komissiyasının yaradılması haqqında” 
Azərbaycan Respublikası Nazirlər Kabinetinin 
1995-ci il 12 iyun tarixli 138 nömrəli Qərarında 
dəyişiklik edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər tuta-
raq, Azərbaycan Respublikasının Nazirlər Kabineti 
qərara alır:

Azərbaycan Respublikası Nazirlər Kabi-

netinin 1995-ci il 12 iyun tarixli 138 nömrəli 
Qərarı (Azərbaycan Respublikasının Qanunve-
ricilik Toplusu, 2001, № 9, maddə 625; 2006, 
№ 4, maddə 382; 2009, № 7, maddə 610; 2014,  
№ 6, maddə 736; 2016, № 5, maddə 955; 2017, № 3, 
maddə 512; 2018, № 8, maddə 1817, № 10, maddə 
2180) ilə təsdiq edilmiş “Nəzarət-kassa aparatları 
üzrə sahələrarası ekspert komissiyasının tərkibi” 
yeni redaksiyada təsdiq edilsin (əlavə olunur).

Əli ƏSƏDOV 
Azərbaycan Respublikasının Baş naziri

Qeyd: Qərara edilmiş əlavələrin tam mətni ilə www.nk.gov.az və 
www.xalqqazeti.com saytlarında tanış ola bilərsiniz.

Qarabağ və Şərqi Zəngəzurda kənd  
təsərrüfatının inkişafı priroritet istiqamətdir

Hesablamalara əsasən, 
düşməndən təmizlənən torpaqlarda 
155 min hektar ərazi ümumi kənd 
təsərrüfatı dövriyyəsinə cəlb oluna-
caq. Bu isə o deməkdir ki, Qarabağ 
və Şərqi Zəngəzur iqtisadi rayon-
larında heyvandarlıq, həmçinin bit-
kiçilik üzrə indiki kənd təsərrüfatı 
həcminin 8 faizi nisbətində ümumi 
məhsul istehsalı reallaşacaq. Kon-
kret olaraq, bu bölgədə 45 min ton 
ət, 200 min tondan çox süd isteh-
salına real şərait yaranacaq. Bu isə 
ölkəmizdə heyvandarlıqla bağlı ciddi 
idxal əvəzetməsini şərtləndirəcək. 

Bütün bunlar barədə kənd 
təsərrüfatı üzrə mütəxəssis İmran 
Cümşüdov qəzetimizə açıqlama-
sında bildirdi: 

– İşğaldan azad edilən rayonlarda 
infrastruktur, o cümlədən, fermalar 
dağıdılıb. Buna görə də, ilk növbədə, 
burada heyvandarlıq kompleksinin 
qurulması, mal-qara təminatı üçün 
zəruri dəstək tədbirlərinin görülməsi 
qərara alınıb. 

Hazırda bölgədə müxtəlif pi-
lot layihələrin həyata keçirilməsinə 
başlanılıb. Artıq kənd təsərrüfatı 
məhsullarının istehsalı məqsədilə 
istifadə olunacaq torpaq sahələri 
müəyyənləşdirilib və lazımi innovativ 
texnikaların siyahısı hazırlanıb. Əkin 
planına əsasən, müəyyənləşdirilən 
600 hektar ərazidən 412 hektarın 
minalardan təmizlənməsi üçün mü-
vafiq işlər aparılıb. “Ağıllı idarəetmə 
sistemi”nin data və təhlil mərkəzindən 
həyata keçiriləcəyi, müasir suvarma 
sistemlərindən istifadə olunacağı 
nəzərdə tutulub. 

Füzuli rayonunun Dövlətyarlı 
kəndində “Ağıllı kənd” layihəsinin 
icrasına start verilib. Belə ki, “ya-
şıl” və alternativ enerjinin, “ağıllı 
idarəetmə” sisteminin reallaşdırıla-
cağı bu layihəyə əsasən üç, dörd və 
beşotaqlı olmaqla, ümumilikdə, ilkin 
mərhələdə 450 evin inşası nəzərdə 
tutulub. Burada, həmçinin məktəb 
və uşaq bağçasının tikilməsi də 
qərara alınıb. Kəndin ətrafında isə 
“Ağıllı kənd təsərrüfatı” sahəsinin 
yaradılması planlaşdırılıb. Beləliklə, 
sakinlərin rahat yaşaması və kənd 
təsərrüfatı ilə məşğul olmaları üçün 
bütün zəruri işlərin həyata keçirilməsi 
qarşıya mühüm vəzifə kimi qoyulub. 

Dövlətyarlı kəndində xarici inves-
tisiya əsasında alternativ enerji həlləri 
məqsədilə “Günəş paneli tarlası” sa-
lınacaq. Kənddə, həmçinin biznes 
layihələri də icra olunacaq. Kartofçu-

luq dəyər zənciri üzrə müəssisələr də 
yaradılacaq. Burada Köndələnçay su 
anbarı əsasında “Ağıllı akvakultura” 
sistemlərinin tətbiqi hesabına ixrac-
yönümlü balıqçılıq, eyni zamanda, 
quşçuluq təsərrüfatlarının da təşkili 
diqqətdə saxlanılacaq. Bütün bun-
larla bərabər, “Ağıllı turizm” həllərinin 
tətbiqi vasitəsilə kənd turizm infrast-
rukturu formalaşdırılacaq, otel inf-
rastrukturu qurulacaq.

Azərbaycanın və Türkiyənin 
qida təhlükəsizliyinə töhfə verəcək 
“Dost Aqropark”ın isə Zəngilanda 
icrasına başlanılıb. Üç mərhələdə 
gerçəkləşdiriləcək bu mühüm 
layihənin təməli Azərbaycan və 
Türkiyə prezidentləri tərəfindən qo-
yulub. 

Türk və azərbaycanlı 
sərmayədarlar tərəfindən icra 
olunan “Dost Aqropark”ın birin-
ci mərhələsində inzibati binalar, 
qapalı və yarıaçıq heyvandar-
lıq kompleksləri, sosial obyektlər, 
kafe, kinoteatr, istirahət zonası, 
xidməti heyətin qalması üçün bi-
nalar tikiləcək. Kompleksdəki otlaq 
sahələrində 4 min baş cins qarama-

lın yetişdirilməsi, əkinçilik məhsulları 
istehsalı və digər fəaliyyətlər də 
həyata keçiriləcək. Bütün bunlar 
Azərbaycanın və Türkiyənin qida 
təhlükəsizliyinə töhfə verəcək, 
bölgənin əkinçilik və heyvandarlıq 
məhsullarının beynəlxalq bazarlara 
çıxarılmasına imkan yaradacaq.

Layihə başa çatdıqda 6 min hek-
tar sahədə bitki mənşəli istehsal və 
texnika sahələri yaradılacaq, 10 min 
baş cins heyvanın yetişdirilməsi üçün 
maldarlıq, eləcə də toxumçuluq və 
şitilçilik sahələri salınacaq. Bununla 
yanaşı, bütün bölgəni əhatə edəcək 
ət emalı və qablaşdırma müəssisəsi 
qurulacaq, tutumu 100 min ton 
olan kənd təsərrüfatı anbarı sistemi 
inşa ediləcək. Kompleks, həmçinin 
bölgənin toxum, gübrə və kənd 
təsərrüfatı ləvazimatlarına tələbatını 
ödəyəcək. “Dost Aqropark”da “Ağıl-
lı kənd” təsərrüfatı texnologiyaları-
na, bərpaolunan enerji və dayanıqlı 
kənd təsərrüfatı mexanizmlərinə 
əsaslanan xidmətlər fəaliyyət 
göstərəcək.

Yeri gəlmişkən, xatırladım ki, 
Ermənistan işğal dövründə bölgənin 

imkanlarından geniş istifadə edib. 
Bu ərazilərdə həm heyvandar-
lıq təsərrüfatları yaradılıb, həm də 
müxtəlif bitkilərin becərilməsi həyata 
keçirilib. Xankəndidəki qondarma 
qurumun statistikasına əsasən, işğal 
altında olan torpaqlarda ildə 180 min 
tondan yuxarı buğda əldə edilib.

Ermənistan tərəfindən işğaldan 
azad olunmuş ərazilərdə törədilən 
ekoloji fəlakət nəticəsində əkinə 
yararlı sahələr deqradasiyaya uğ-
rayıb. Qarabağ və ətraf rayonlar 
düşməndən təmizlənəndən sonra 
həmin torpaqların bərpa edilməsi, 
yenidən əkinçilik mədəniyyətinin for-
malaşdırılması istiqamətində geniş-
miqyaslı işlər aparılıb, o cümlədən, 
bölgələrə uyğun taxıl sortlarının 
seçilməsi həyata keçirilib. Məhz 
bundan sonra işğaldan azad edilmiş 
ərazilərdə əkin-biçinə başlanılıb. Bu 
il 50 min hektar sahədə taxıl biçilib, 
70 min hektar sahədə isə payızlıq ta-
xıl əkini nəzərdə tutulub.

Qeyd edək ki, Qarabağda taxıl 
əkininə ayrılan sahələrin 100 min 
hektara kimi artırılması planlaşdırılıb. 
İndiyədək isə həmin göstərici 70 min 
hektara qədər çatdırılıb. 

Sonda bir məlumatı da diqqətə 
çatdırmaq istərdim. Belə ki, cari il bu 
ərazilərdə taxılla yanaşı, pilot olaraq 
şəkər çuğunduru da becərilib. Qu-
badlı rayonunda “Azərşəkər” şirkəti 
tərəfindən şəkər çuğunduru əkilib. 
Gələn ay məhsulun yığımına başla-
nılacağı nəzərdə tutulub. 

Vətən müharibəsində əldə edilən tarixi zəfərdən sonra işğaldan 
azad olunan ərazilərdə başlanan bərpa prosesi çərçivəsində 
kənd təsərrüfatının yenidən qurulması da diqqətdə saxlanılıb. 

Bunun üçün geniş, əhatəli tədbirlər planı hazırlanıb. İlk növbədə, 
həmin sahələrin kənd təsərrüfatına yararlı hala gətirilməsi üçün 
meliorasiya, irriqasiya sistemlərinin yaradılması nəzərdə tutulub. 
Eyni zamanda, bu torpaqların təyinatı üzrə uçotunun aparılması, 
yəni əkin, örüş, biçənək yerlərinin müəyyənləşdirilməsi qarşıya 
mühüm vəzifə kimi qoyulub. “Azərsu”nun sədr müavini 

Mingəçevirdə vətəndaşlarla görüşüb
Mərkəzi icra hakimiyyəti 

orqanlarının, digər 
idarəetmə qurumlarının 
rəhbərlərinin 2022-ci ilin 
oktyabr ayında şəhər və 
rayonlarda vətəndaşların 
qəbulu cədvəlinə uyğun 
olaraq “Azərsu” ASC-nin sədr 
müavini Köçərli Həsənov 
oktyabrın 12-də Mingəçevirdə 
Mingəçevir şəhəri və Yevlax 
rayonundan olan vətəndaşları 
görüşüb.

ASC-dən bildirilib ki, 
qəbuldan əvvəl “Azərsu”nun 
sədr müavini Köçərli Həsənov 
və Mingəçevir Şəhər İcra 
Hakimiyyətinin başçısı İlham 
İsmayılov ümummilli lider 
Heydər Əliyevin abidəsini 
ziyarət edib, abidə önünə gül 
dəstəsi düzərək ULU Öndərin 

əziz xatirəsinə ehtiramlarını 
bildiriblər.

Mingəçevir Şəhəri Heydər 
Əliyev Mərkəzində keçirilən 
qəbulda Mingəçevir şəhəri və 
Yevlax rayonundan olan 61 
nəfər iştirak edib.

Vətəndaşların müraciətləri 
içməli su təchizatı və tullantı 

sularının axıdılması xidmətləri, 
işə qəbul və digər məsələlərlə 
bağlı olub. Müraciətlərin qısa 
müddətdə araşdırılaraq zəruri 
tədbirlərin görülməsi barədə 
aidiyyəti struktur bölmələrinin 
rəhbərlərinə tapşırıqlar verilib.

